
॥  దశమః  సర్గః  ॥
॥  చతురచతుర్భుజః  ॥

అత్రాంతరే  మసృణరోషవశామసీం -నిఃశ్వాసనిఃసహముఖీం
సుముఖీముపేత్య  ।
సవ్రీడమీక్షితసఖీవదనాం  దినాంతే  సానందగద్గదపదం
హరిరిత్యువాచ  ॥  53 ॥

॥  గీతం  19 ॥

వదసి  యది  కించిదపి  దంతరుచికౌముదీ  హరతి
దరతిమిరమతిఘోరమ్  ।
స్ఫురదధరసీధవే  తవ  వదనచంద్రమా  రోచయతు  లోచనచకోరమ్
॥
ప్రియే  చారుశీలే  ముంచ  మయి  మానమనిదానం  సపది
మదనానలో  దహతి  మమ  మానసం  దేహి  ముఖకమలమధుపానమ్  ॥  1 ॥

సత్యమేవాసి  యది  సుదతి  మయి  కోపినీ  దేహి
ఖరనఖశరఘాతమ్  ।
ఘటయ  భుజబంధనం  జనయ  రదఖండనం  యేన  వా  భవతి  సుఖజాతమ్  ॥  2
॥

త్వమసి  మమ  భూషణం  త్వమసి  మమ  జీవనం  త్వమసి
భవజలధిరత్నమ్  ।
భవతు  భవతీహ  మయి  సతతమనోరోధిని  తత్ర  మమ
హృదయమతిరత్నమ్  ॥  3 ॥

నీలనలినాభమపి  తన్వి  తవ  లోచనం  ధారయతి  కోకనదరూపమ్  ।
కుసుమశరబాణభావేన  యది  రంజయసి
కృష్ణమిదమేతదనురూపమ్  ॥  4 ॥

స్ఫురతు  కుచకుంభయోరుపరి  మణిమంజరీ  రంజయతు  తవ
హృదయదేశమ్  ।
రసతు  రశనాపి  తవ  ఘనజఘనమండలే  ఘోషయతు  మన్మథనిదేశమ్  ॥
5 ॥



స్థలకమలగంజనం  మమ  హృదయరంజనం  జనితరతిరంగపరభాగమ్  ।
భణ  మసృణవాణి  కరవాణి  పదపంకజం  సరసలసదలక్తకరాగమ్  ॥  6
॥

స్మరగరలఖండనం  మమ  శిరసి  మండనం  దేహి
పదపల్లవముదారమ్  ।
జ్వలతి  మయి  దారుణో  మదనకదనారుణో  హరతు
తదుపాహితవికారమ్  ॥  7 ॥

ఇతి  చటులచాటుపటుచారు  మురవైరిణో  రాధికామధి
వచనజాతమ్  ।
జయతి  పద్మావతీరమణజయదేవకవి -భారతీభణితమతిశాతమ్  ॥
8 ॥

పరిహర  కృతాతంకే  శంకాం  త్వయా  సతతం  ఘన -
స్తనజఘనయాక్రాంతే  స్వాంతే  పరానవకాశిని  ।
విశతి  వితనోరన్యో  ధన్యో  న  కోఽపి  మమాంతరం
స్తనభరపరీరంభారంభే  విధేహి  విధేయతామ్  ॥  54 ॥

ముగ్ధే  విధేహి  మయి  నిర్దయదంతదంశ -
దోర్వల్లిబంధనిబిడస్తనపీడనాని  ।
చండి  త్వమేవ  ముదమంచ  న  పంచబాణ -చండాలకాండదలనాదసవః
ప్రయాంతు  ॥  55 ॥

వ్యథయతి  వృథా  మౌనం  తన్వి  ప్రపంచయ  పంచమం  తరుణీ
మధురాలాపైస్తాపం  వినోదయ  దృష్టిభిః  ।
సుముఖి  విముఖీభావం  తావద్విముంచ  న  ముంచ  మాం
స్వయమతిశయస్నిగ్ధో  ముగ్ధే  ప్రియిఽహముపస్థితః  ॥
56 ॥

బంధూకద్యుతిబాంధవోఽయమధరః  స్నిగ్ధో  మధూకచ్చవి -
ర్గండశ్చండి  చకాస్తి  నీలనలినశ్రీమోచనం  లోచనమ్  ।
నాసాభ్యేతి  తిలప్రసూనపదవీం  కుందాభదాంతి  ప్రియే
ప్రాయస్త్వన్ముఖసేవయా  విజయతే  విశ్వం  స
పుష్పాయుధః  ॥  57 ॥

దృశౌ  తవ  మదాలసే  వదనమిందుసందీపకం  గతిర్జనమనోరమా
విధుతరంభమూరుద్వయమ్  ।
రతిస్తవ  కలావతీ  రుచిరచిత్రలేఖే  భ్రువా -వహో
విబుధయౌవనం  వహసి  తన్వీ  పృథ్వీగతా  ॥  58 ॥

॥  ఇతి  శ్రీగీతగోవిందే  మానినీవర్ణనే
చతురచతుర్భుజో  నామ  దశమః  సర్గః  ॥

